ОЯНДЫҢ БА ЕКЕН, ҚАЗАҒЫМ?
Пьесаның фабуласы

Пьеса оқиғасы өткен ғасырдың 20 жылдардың аяғындағы Міржақып Дулатұлын соңғы тұтқындау сәтінен басталады. (1 көрініс)
Осыдан кейін оның Москвадағы Бутырка түрмесінде жалғыз адамдық камерада отырған сәті бейнелеген. Ол сөздерді ұмытпау және ойлау процесі тоқырап қалмау үшін қара наннан шахмат фигураларын жасап, өзімен өзі ойнады, өзімен-өзі сөйлеседі, бір сәт өзі білетін өлеңдерді жатқа айтса, енді бірде алаш көсемдері Әлихан мен Ахметтің ұлағат сөздерін есіне түсіреді. Бұл көріністе Ахмет пен Әлихан сахнадан көрініс береді. (2 көрініс)
Бұдан кейін тергеушінің сауалдарына жауап беріп, нәтижесінде ол 10 жылға жер аудардыларды. (3 көрініс)
Осы жерден бастап оның Карелия жеріндегі өмірі: ондағы фельшер болып қызмет атқарған сәті, орыс тілін білмейтін түркі тілдес бауырларды тіл білмегені үшін ұрып соғу, жәбірлеуден құтқару үшін орыс-түркі сөздігін жасағаны және оны түркі тілдес тұтқындардың оқып-үйрену сәті суреттеледі. (4 көрініс)
Осы Карелия жерінде жүріп Міржақып Қазақстаннан келген жас қазақ жігітімен кездеседі (4 - көрістің жалғасы), қоштасарда жас жігіттінң «Аға, елге аман қайтыңыз» деген сөзінен кейін, туған еліне, ата-мекен жеріне, отбасына деген сағынышы оянып өткен күндерді, Ғайнижамал екеуінің тағдырларын жұптастыратын сонау бақытты шағы көз алдында көлбейді...(4- көріністің жалғасы) 
Фельшерге кезекті бір емделуші келеді, ол негізі Франциядан сауда кемесімен Мұстафа Шоқайдың тапсырмасымен Міржақыпты шетелге алып кетуге келген кісі болып шығады. Бірақ, егер қашып кетсем жанұяма, жақындарыма қырсығым тиеді-ау, және ол жақта жүріп елге еш көмегім де болмас ниетпен Міржақып бармай қалады. (5- көрініс) 
Сол жылдары қазақ халқы зобалаң зұлымдық, нәубат заманды басынан кешіп жатқаны сахнада көрініс береді. Осы кезде елге жанашырлық танытар жандардың болмауы Міржақыптың «Қайда едің өлеңінен» көрініс табады. (6 көрініс) 

7- көрініс. Соңында бүгінгі күннің келбеті. (Осыны режиссермен талқылау керек)
Міржақыптың дауысымен «Ояндың екен қазағым?» шумақтары оқылады. Әлде бұлыңғыр тұман ішінен өзінің бейнесі көрінуі керек пе, мұны да режиссерлармен ақылдасу керек. 
Пьеса мына сөздермен аяқталады:  
Артыңда қалып аза күн
Ұмыт та болсын азабың.
Айтып та айтпай не керек
Болшаққа сәулелі:
Жоғыңның бәрін табуға
Еншіңді толық алуға
Мәңгілік ел боп қалуға
Ояндың ба екен, қазағым?
...Ояндың ба енді, Қазағым?   

Әбутәліп ӘМІР
ОЯНДЫҢ БА ЕКЕН, ҚАЗАҒЫМ?
Қатысушылар 

Міржақып Дулатов – Алаш арысы (тұтқынға алу, тексеріс және лагерде 45-47 жас шамасында;)

Ғайнижамал – Міржақыптың жұбайы, Міржақыпты тұтқындау кезінде 34 жаста, Міржақыптың есіне алу кезінде 19 жасар қыз
Гүлнар – Міржақыптың қызы, 13 жаста
Әлібек – Міржақыптың ұлы, 4 жаста
Жұмағұл Есенқұлов – айдауда жүрген жас қазақ жігіті
Бейтаныс кісі – Мұстафа Шоқай жіберген адам
Марфа Семеновна – лазареттің кіші қызметшісі
Тұтқындаушылардың бастығы
Түркі тілдес халықтардың өкілдері, саяси тұтқындар
Тергеуші
Екінші тергеуші
Голощекин – қазақ елінде аштықты қолдан ұйымдастырған совет қызметкері
Сталин – Кеңестер Одағының сол кездегі басшысы 
Тұтқындарды күзетуші әскер (солдат)  
Аштық кезіндегі босқын халық



Бірінші көрініс

Сахнада үйдің іші қаракөлеңке, үйдегілер ұйықтап жатыр. Далада ышқына, қатты соққан желдің үні, әлдебір дұрыс жабылмай қалған қақпа есігінің сықыр естіліп тұр. Кенет мылтықтың дүмбісімен есікті ұрғылаған қатты соққының дыбысы, артынша «Есікті аш, аш есікті» деп гүжілдеген дауыс есітіледі. Қосалқы бөлмеден Міржақыптың дауысы шығады.

Міржақып. Бұл кім болды екен? (өзі сырт киімін жүре киіп есікке жақындайды, арт жағында басына орамалын тартып, үстіне желбегей жабылып Ғайнижамал келе жатыр).

Есіктің дүрсілі барған сайын күшейе түседі, «Есікті аш», «Есікті аш» деп гүжілдеген дауыс естіледі. 

Міржақып (Ғайнижамалға иегімен ишара жасап) Балаларды байқашы.

Бұл кезде есіктің тарсылы күшейе түсуінен шошып оянған 13 жасар Гүлнар мен 3-4 жастағы Әлібек келе жатыр. Ол жылап келе жатыр, Ғайнижамал оны құшағына алып, үсіне күпісін кигізіп,  бауырына басады, жылағанын қойдырады.
Бәрі үрпиіскен күйі есік жаққа қарап тұр.

Міржақып. (Есікті ашады, ішке тұтқындаушылар енеді, 3 адам, екеуі мылтық асынған). Суыт жүрсіздер ғой, тыйыштық па?. 

Міржақыптың сөзіне мән берместен алдындағысы (тұтқындаушы) ұзын былғары плащ киген, артқы екеуі әскери киімде, түстері суық.

Тұтқындаушы. Міржақып Дулатов осында тұра ма?
Міржақып. Иә, ол мен.
Тұтқындаушы. (төс қалтасынан төрт бүктелген қағаз шығарып оны ашып Міржақыпқа көрсетеді) Сізді тұтқынға алу туралы ордер.

Міржақып. Не үшін? 
Тұтқындаушы. Оны барғасын білесің, қазір киініңіз, бізбен барасыз. (қасындағы әскерлерге) Тінтіп шығыңдар. 

Міржақып. Тінткені қалай? Ең болмаса түсіндірмейсіздер ме?

Олар Міржақыптың сөзіне мән бермей үй-ішін тінте бастайды, қайсыбір жерден кітаптар тауып алады.

Тұтқындаушы. (әсерлерге) Кітаптарды алып кетеміз. 
Міржақып. (олардың тыңдамасын білгесін, Ғайнижамалға бұрылып, оны құшақтап) Қорықпа, бәрі жақсы болады. Тексереді, сұрайды, сосын жібереді, мен ешқандай қылмыс жасағам жоқ қой. Балаларға ие бол. 

Ғанижамал бір сұмдықты сезген қалыпта күйеуінен көзін алмайды. Аяп, қимай, қорқып тұрғаны жүзінен, көзінен, бар болмысынан көрініп тұр.

Міржақып. (Ғайтижамалға бұрылып, сәл қатқылдау) Га-ая! (жұмсақ дауыспен) Балаларды қорқытпа. Бәрі жақсы болады. (сосын бірдеңе есіне түскендей ойланып қалады да, қолындағы алтын жүзікті шешіп әйелінің саусағын кигізеді. 

Міржақып. (киіне бастайды, сосын қалшылдай қорқып тұрған балаларына қарап) Балаларым, сендер ер жетесіңдер. Мен осы уақытқа дейін кім болғанымды, не болғанымды айтқам жоқ. (Гүлнарға бұрылып) Мен сенің есейгеніңді күттім. Міне сен он үшке толып кеттің, күні кеше сенің мүшелге келгеніңді тойладық. Ендігі жерде мамаңның тілін алып, сабақтарыңнан қалмай, адам болыңдар, адал болыңдар, еш уақытта жаманшылық бастарыңа келмесін. (Гүлнарды құшақтап маңдайынан сүйеді. Тұтқындаушы әскерлерге ишара береді олар біреуі Гүлнарды ұстап, екіншісі Міржақыпты есікке қарай жұлқылап тарта бастайды. Гүлнар бар дауысымен ышқына жылай бастайды.)

Гүлнар. Әк-е-е, ә-к-ее. Әкешім, әке-е- м... (Кетіп бара жатқан Міржақыпқа қарай ұмытылады) Әке-е, әкетпеңдер әкемді, әке-е-е... (алға қарай ұмтылған Гүлнарды әскер итеріп жібереді, Гүлнар құлап қалады, жерде тізерлеп жылып жатыр). Әке-е-е, әк-е-е... әкетпеңдер әкемді... әке-е-е-е

Ғайнижамал Әлібекті құшақтаған күйі үнсіз, солқылдай жылап тұр. Жел ышқына соғады, тағы да дарбаза есігінің жағымсыз сықыры естіледі. Сахна қараңғылана береді, ақыры қараңғылық орнайды. 

Сосын сахнаның бір жағында Голощекиннің бейнесі еміс-еміс көрініп, бірте-бірте айқындала түседі. Пистолет жарығы оның жүзіне түсіп тұр. Ол телефонмен сөйлесіп жатыр). 

Голщекин. Жолдас Сталин, мұндағы қазақтарда әлі Кеңес үкіметінің иісі де жоқ. Таптық мүдде дегенді тіпті естімеген. Кеңес үкіметіне қарсы шыққандарды түп-тамырымен жою – біздің негізгі және басты міндетіміз. Бұл жолда біз ешкімге де аяушылық жасамауымыз керек. 
Біздің мақсатымыз: нағыз советтерді орнатып, Кіші оқтябрді ұйымдастыру. Ол үшін ең алдымен олардың көсемдерін жою қажет. Ұжымдастыру саясатына қарсы шыққандарды барынша аямай жазалау шараларын қолдануды ұсынамын. Ал қазірге дейін тұтқындалғандарды Қазақстанға жібермеулеріңізді сұраймын.

Сахнаның екінші жағынан Сталиннің бейнесі пайда болады, енді жарық соның жүзіне түседі. Ол трубка тартып, телефонмен сөйлесіп тұр.

Сталин. Голощекин жолдас, менің пікірімше, Сіздің ұсынып отырған саясатыңыз негізі жалғыз дұрыс саясат. Біз солай жасаймыз. 

Сахна қара көлеңке. Қаралы музыка ойнап тұр. Сахнаның терең төрінде киімдері алба-жұлба, қолдарында түйіншектері бар аш жалаңаш адамдар легі баяу өтіп жатыр. Олардың ыңырсыған, күңіренген дауыстары болар болмас естіледі. Кейбірі таяққа сүйеніп, кейбірі еңбектеп, енді бірін сүйеп, қолтықтап әкетіп бара жатыр. Бұл аштықтан зардап шеккен қазақ жұртшылығы.


Екінші көрініс

1930 жылдардың басы. Сахна ашылғанда Бутырка түрмесі. Жалғыз адамдық камера. Міржақып жалғыз. Жеңіл қимылдап дене жаттығуларын жасап жатыр. Сосын бір сәт кішкене орындық үстіндегі орындықта фигуралары қара наннан жасалған шахмат тақтасына үңіліп бір жүріс жасайды. Сосын тақтаның екінші жағына шығып сәл ойланып барып ол жақтың да жүрісін жасайды. Келесі жаққа шығып ойланып тұрып былай дейді: 
Міржақып (бірінші ойыншы ретінде). Тең ойынға келісейік. 

Тақтаның екінші жағына шығады

Міржақып (екінші ойынша ретінде). Менің күшім басымдау секілді. 
Міржақып (бірінші ойынша ретінде). Бірақ, менің қорғанысым да, позициям да жақсы. Бекер уақыт созамыз. 
Міржақып (екінші ойыншы ретінде). (ойланып барып) Жақсы келістім. (қол алысқан ишара жасайды) 

Міржақып. (сахнаның ортасында тұр) Қайран Әлекең мен Ахмет ағам... Халықтың қамы үшін айтқан әр сөздерің жадымда. Сіздердің сол сөздеріңіз маған күш беріп, қуат құяды... Қапаста жалғыз отырып есімнен адаспауға да, туған тілімді ұмытпауыма да сіздердің асыл сөздеріңізз, мен ол сөздеріңізді күнде естимін... күнде қайталаймын... 

Сахнанының бір шетінен Ахметтің бейнесі пайда болады

Ахмет. Ұлт намысы дегенді қазақтың көбі – екі ауылдың, екі топтың я екі рудың намысы деп ұғады: басқадан кемшілік көрсе – намыстанбайды, кектемейді; бір-бірінен кемшілік көрсе – кегін жібермейді.

Сахнанының екінші шетінен Әлиханның бейнесі пайда болады

Әлихан. Ұлтына, жұртына қызмет ету - білімнен емес, мінезден.

Ахмет. Сөзі жоғалған жұрттың өзі де жоғалады. Өз ұлтына басқа жұрты қосамын дегендер ең әуелі сол жұрттың тілін аздыруға тырысады.

Әлихан. Әділдік жоқ жұртта береке-бірлік болмайды, байлықты өнермен, шаруамен, қызметпен іздемей, жұртты тонап, момынды жылатып іздеген мырзалар - қысты күні үңгірде жатып өз аяғын өзі сорған аю тәрізді.

Ахмет. Басқадан кем болмас үшін біз білімді, бай һәм күшті болуымыз керек. Білімді болуға оқу керек. Бай болуға кәсіп керек. Күшті болуға бірлік керек. Осы керектердің жолында жұмыс істеу керек

Әлихан. Алда әлі күнді көре білетін ұрпақ келеді! Сол күнді көретін ұрпақ сендерді еске алатын болады. Бізді ризашылықпен, үлкен құрметпен еске алатын болады! Өкінбеңдер! Күрес жолына түскендеріңе өкінбеңдер.

Ахмет пен Әлиханның бейнесі көмескіленіп барып жоқ болды. Сахнада тек Міржақып.

Міржақып. Жо-жоқ ағалар – күрес жолына түскеніме еш өкінбеймін, ешқашан өкінген емеспін. 
Мен – біткен ойпаң жерге аласа ағаш, 
Емеспін жемісі көп тамаша ағаш
Қалғанша жарты жаңқам мен сенікі –
Пайдалан, шауаңа жараса ағаш. 



Үшінші көрініс

Тергеушінің бөлмесі. Тергеуші өзіне қажетті жауап ала алмай, ызалы күйде бөлмеде әрлі-берлі кезіп жүр. Міржақып сабырлы қалыпта бір орнында тұр. 

Тергеуші. Айыпталушы Дулатов, сізді жападан жалғыз камерада ән салады, айғайлап бірдеңелерді айтады дейді ғой? Иә, иә қолыңызды оңды-солды сермеп айғайлайтын көрінесіз... Әлде бізді ақымақ қылғыңыз келе ме, «мынау ақылынан адасқан екен», - деп босатып жібересін дейсіз бе?
Мыржақып. Жоқ, мен ешкімді ақымақ санамаймын. Уақытым жеткілікті, соны пайдаланып бұрын жаттаған дүниелерді еске түсірем. Иә, кейде өлең оқитыным бар.
Тергеуші. Не үшін?
Міржақып. Біріншіден, санам сөніп қалмауы үшін, екіншіден ана тілімді ұмытпас үшін. 
Тергеуші. Демек, ана тілім деңіз... (кенет тақырыпты өзгертіп). Айыпталушы, Дулатов, сонымен Сіз қандастарыңыздың арасында, әлгінде айтқан ана тіліңізде Советтер үкіметіне қарсы үгіт насихат жүргізгеніңізді мойындайсыз ба?
Міржақып. Егер мен Сіз айтқандай Советтер үкіметіне қарсы ешқандай үгіт насихат жүргізбесем нені мойындауым керек?
Тергеуші. Сіз солай дейсіз, бірақ Сіздің жазған өлеңсымақтарыңыз бен мақалаларыңызда бәрі керісінше, Сіздің Советтерге қарсы екеніңізді дәлелдеп тұр ғой. 
Міржақып. Мысалы?
Тергеуші. (мазақтай, миығынан күліп). Мысалы дейсіз, ә? Мысалы... Мысалы мына өлеңіңіз (столдан кітап алып оқиды)
Қазағым, жерің қайда атамекен,
Қазақ, қазақ болғаны мекен еткен
Хазірде бәріңізді қуып шығып, 
Орныңа қала салып «хохол» жеткен.
Көрдіңіз бе, Сіздің жазғаныңыз нағыз ұлтшылдардың сөзі, әлде Сіз онымен келіспейсіз бе?
Міржақып. Иә, келіспеймін, себебі бұл бұдан жиырма үш жыл бұрын жазылған өлең. Ол Советтерге айтылған емес, патша үкіметіне деген наразылық қой. Ал большевиктер сол Патша үкіметін өздері құлатты емес пе? Сондықтан бұл өлең үшін айыптауыңызға еш негіз жоқ. 
Тергеуші. Тайқып шығып кеткіңіз келеді, ә? (ызалы кейіпте мырс етіп күлген болады) Оның бола қоймас. Жақсы, тіпті солай-ақ делік... Ал мына бір жерде былай деп жазасыз. (оқиды) «Қағаз жүзiнде ғана теңдiк дегенмен, үкiметiмiз бар: өз еркiмiз өзiмiзде дегенмен шын бостандық, шын теңдiк, жұртшылық табыла ма? – Жоқ, онымен болмайды. Сол бостандығыңды, теңдiгiңдi, жұртшылығыңды өзiң қорғай алатын, өзiң сақтай алатын болсаң, тағы бiреуге құл болмау үшiн қорғаның – ұлт әскерiң болса, сонда ғана теңелдiм, жетiлдiм деуге болады» дейсіз... Мынаны айтыңызшы маған, ұлт әскері деген не өзі, не істемексіз онымен? Әлде Советтерге қарсы соғыс ашасыз ба? 
Міржақып. Сіз менің 1924 жылы Ташкентте басылып шыққан «Сүйінші хабар!» деген мақалам туралы айтып тұрған боларсыз. Бірақ ол мақала Кеңес үкіметіне қарсы емес, керісінше, Кеңес үкімтетінің ұлттық әскер құруға рұқсат бергеніне қуанышпен жазылған. 
Тергеуші. (жартылай тыңдап) Ташкентте дейсіз ә? Ташкентте... Онда да сендер Кеңес үкіметіне қарсы астыртын ұйым құрғандарыңызды білеміз біз... Ылғи халық, халық деп халықты қалқан еткілерің келеді. Халықтың қамын сендерсіз-ақ ойлайтын үкімет бар, ұқтың ба? Үкімет бар.
Міржақып. Егер үкімет халықтың қамын ойласа біз оған қалайша қарсы боламыз? Бұл жөнінде Ахмет Байтұрсынұлының мынадай сөзі бар: «Менің идеалым халықтың тұрмыс жағдайын, мәдениетін мүмкін болғанша көтеру, ал мұның өзі игілікті дамудың алғышарттары болғандықтан, мен осы мұратты қандай билік қамтамасыз етсе, соған ризамын» деген. Осы жалғыз ғана сөйлем біздің бар мақсат мүддеміздің негізін айқындап тұрған жоқ па?
Тергеуші. Сіздердің Ахметтеріңізді де білеміз біз. «Езілген ұлттың бойында езушілерге қарсы жиіркеніш және өшпенділік сезімі үнемі дами бермесе де, сенбеушілік сезімнен басқа сезім ояна қоймайды», -  дейді әлгі Ахметің. Осың сөзінше патша үкіметі қазақты езгіде ұстап келген болса, демек, келешектеде де сол сезім бүкіл Ресей халқына бағытталуы керек пе? Сонымен, тағы не айтасыз?

Міржақып. Менің бұған дейін айтқаныма алып қосарым жоқ. Өз елімнің болашағы үшін мен барлық мүмкіншілікті қолдауым қажет. Егер де мен қателессем, елмен бірге қателесем. Ерте ме, кеш пе ақиқат үстем болып шығады.
Тергеуші. (қуанып кетіп) Міне көрдіңіз бе, Сіз Совет үкіметін, яғни бізді кіналап тұрсыз. Сіз «ерте ме, кеш пе ақиқат үстем болады» дейсіз... демек Сіз қазіргі Советтер тарапынан істеліп жақтан істерді теріске шығарып тұрсыз, дұрыс па?
Міржақып. Мен Сізге қайталап айтайын, Совет үкіметіне қарсы күрес деп шуласып жүргендеріміз - қазақ ұлтын өз бетінше өмір сүрсін деген мүддеден туған ниет қана. ...Ғұмыр болса, дәм жазса - ұлтымның келешегі үшін күш-жігерімді аямай еңбектене беруге борыштымын. Адассам - халқыммен бірге адастым, сәулесі жарық жолға ұмтылсам - ұлтыммен қосыла ұмтылып бағамын.  (пауза) Менің бар айтарым осы. 
Тергеуші. (айғайлап) Доғар! (ызалы дауыспен) Конво-ой. (конвой кіреді). Алып кетіңдер. (конвой Міржақыпты алып кетеді. Тергеуші жалғыз, ызалы дауыспен күйіп-пісе айғайлайды) Ату жазасына кесу керек мұндайларды, ату! Жаны мұрнының ұшында тұр, сөйтіп тұрып «ұлтым, халқым, ана тілім» дейді ғой. Дәл бір сол халық, оның осы құрбандығын бағалайтындай... Құрту керек бұларды, шетінен құрту керек...

Екінші тергеуші келіп кіреді

Екінші тергеуші. Сонша ашулысыз ғой, не мойындағысы келмей ме?
Тергеуші. Ант ұрған неме, ештеңені мойнына алмай бұлтыңдап, құтылып кеткісі келеді... Құтыла алмайды ол... Шеше алмай тұрғаным... 10 жылға айдатып жіберсем бе, әлде ату жазасын тағайындасам ба екен... бәрібір оны ешкім тексермейді... (столда жатқан Міржақыптың делосы тегілген папканы көрсетіп) мыналар міне жеткілікті айғақ болады.
Екінші тергеуші. Оған несіне қиналасыз?.. Халық жаулары көбейіп кеткенде пайдаланған біздің ескі әдісімізді неге қолданбасқа?
Тергеуші. (таңдана қуанып) Дәп солай. Қалай есіме түспеген? (сәл ойланып барып) Монете бар ма?
Екінші тергеуші. Әрине! Біздің жұмысымызды жеңілдеткен күміс те болса алтынға бергісіз монета қашан да менің қалтамда. 
Тергеуші. Лақтыр ендеше. 
Екінші тергеуші. (қалтасынан монета алып жоғары лақтырып, қайта қағып алады да алақанын жоғары қаратып, жұдырығын ашпаған күйі сұраулы жүзбен бірінші тергеушіге қарайды) Шешімін айтыңыз.
Тергеуші. Орел болса – ату жазасы, решка болса 10 жылға жер аудару.
Екінші тергеуші. (жұдырығын ашады). Оңбағанның бағы бар екен – решка. 
Тергеуші. (ызалы) Мейлі бара берсін, ол жақтағы жағдаймен 10 жылда өзі де құрып бітеді. 

Екі тергеуші үлкен іс бітіргендей қол алысып, бір-бірін құттықтап жатыр. Сахна қараңғылана береді.















Төртінші көрініс

1930 жылдар бірінші жартысы. Сахна ашылғанда әріректе тікенек сыммен қоршалған тұтқындар лагерінің көрінісі. Тұтқындар тастарды тасып жүр. Бір шетте тұтқындардың бірін оларды күзетіп жүретін қарауылдардың бірі ұрып құлатқан ол жерде ыңырсып жатыр.  

Қарауыл. Тұр оңбаған... өтірік істейді, тыңдағысы келмейді. Бұлардың бәрі солай, түсінбеген болады, азиатский хайуандар. 

Ол жерде жатқан тұтқынды бір теуіп, қолындағы мылтықтың дүмбісімен бір соғады. Жанындағы жолдасы араша түскісі келіп ұмтылып еді оны да бір ұрып сұлатып салады. Осы кезде айғай-шуды естіген Міржақып шығады. Ол шыққан бетте араша түседі. 
Міржақып. Гражданин начальник, құдай үшін, тиіспеңізші, қазір есін жисын. 
Қарауыл. Сенің оған неменеге жаның аши қалды, түк жұмыс істегілері келмейді, оның сыртында тыңдамайды... Қазір басын байлап бер, тұрсын да жұмысқа кіріссін. (кетеді) 

Тұтқынның бетін қан жуып кеткен. Міржақып қол сөмкесін ашып одан дәке алып тұтынның басын таңа бастайды.

Міржақып. Су әкеліңдер, су.

Тұтқындардың бірі су әкеп береді. Таяқ жеген тұтқынның басын көтеріп сұр ұрттатады, ол ептеп есін жияды.

Міржақып. (тұтқынның жолдасынан сұрайды) Не болды, мынау неге өршеленіп жүр? 
Бірнші тұтқын. Ол Азизге «ко мне бегом», деп айғайлады, ал Азиз оны түсінбеді. Сосын ол оның жанына жетіп келіп, мені тыңдамадың деп  ұра бастады. 
Екінші тұтқын. Кеше Ислам аканы да тура осылай орысша түсінбегені үшін ұрып соққан. Оның жамбасы күп болып үсіп кетті, әрең қозғалады.

Міржақып. Түсінікті. (етігінің қонышынан қалың дәтер алып шығады) Мә, мынаны ал. Байқа жоғалтып алма. Бұл түркі тілдес бауырлар үшін менің арнайы жасаған сөздігім. Кешкісін көшіріп ал. Сосын қасыңдағыларға үйрет, жақсы ма? Тіл білсеңдер мұндай қорлық көрмессіңдер...
Бірінші тұтқын. (қуанып) Жақсы Мир Якуп ака. Айтқаныңыз болады. Үйретем. 

Сахна қараңғылана береді. Қайта жарықтанғанда сахнада
бірнеше саяси тұтқын. Олар түскі астан кейін сәл дамылдап отыр. Бәрі түркі тілдес халықтардың өкілдері, Олар орыс тілін білмейтін тұтқындар үшін Міржақып жасаған сөздікті оқып орыс тілінде жиі кездесетін сөздерді жаттауда.

Бірінші тұтқын. (Қолында Міржақып аудармасының бір бөлігі. Оны қасындағыларға оқып отыр.). Қазір менің қолымда Мир-Якуп фельшердің түркі тілдес қандастарға арнап жазған сөздігінің көшірмесі бар, соны оқимын сендер орысша сөздерді қайталап жаттап отырыңдар. Бүгін бес сөз жаттаймыз. Түркі тілдес болғасын оларды түсіну оңай, орысшасын жаттаңдар. Оқимын. (оқиды) Худосиз – безбожник. Яғни Құдайсыз, дінсіз деген сөз. 

Татар тұтқын. Түсіндік. Татарша – динсез
Башқұрт тұтқын. Башқұртша да динсиз. 
Қырғыз тұтқыны. Қырғызша Аллахсыз. Орысшасын қалай дедің?
Бірінші тұтқын. (жайлап, ежіктей қайталайды) Без-бож-ник. 
Бәрі қайталайды. Без-бож-ник.
Бірінші тұтқын. Келесі сөз. Не чюн? Не чюн, не үшін, нега? Орысшасы – зачем?
Бірінші тұтқын. (әрі қарай оқи бастайды) Баһор – весна.
Өзбек  тұтқын. Тоқтай тұр. Неганың, яғни не чюннің орысшасы қалай?
Татар тұтқын. Оны білеміз ғой... не чюннің орысшасы – зачем?
Башқұрт тұтқын. Иә білеміз, әрі қарай оқы. 
Бірінші тұтқын. Баһор – весна. Баһор, татарша және башқұртша яз... 
Қырғыз тұтқын. Бізше ол жаз. 
Өзбек тұтқын. Баһор... Ташкентте қазір баһор. Алма ағашы гүлдеп жатыр-ау... керемет. (Мұңайып, ойланып кетеді) Елімді, үйімді, балаларымды сағындым. 

Бәрі бір сәт ойша шомып, әркім туған өлкесін есіне алып жатқандары білінеді.
Бірінші тұтқын. Оны весна дейді. Ұмытпаңдар. Весна. 
Бәрі қайталайды 
		
Бірінші тұтқын. Ал Кузді осень дейді. Куз барлық тілде бірдей десек те болады, көз, куз, күз. Орысшасы - осень.
Татар тұтқын. Ал көзде бізде туй көп: Саламат туй, Сомбэлэ байрам, Уныш байрам, Дервиза...  
Бірінші тұтқын. Бугор келе жатыр. Тұрыңдар, күректеріңді алыңдар, жұмысқа жұмылыңдар.
Бәрі тым-тырыс қолдарына құрал саймандарын алып жұмыстарына беттеп бара жатыр. Бір шеттен Міржақып келе жатыр, тұтқындармен амандасып, әлде біреуді іздеп жүрген сыңайлы. Тұтқындардың біреуі сахнаның бергі шетінде арбасын жөндеп жатқан жас16-17 шамасындағы жасөспірімді көрсетеді. Міржақып оған жақын келеді.

Міржақып. Кеше келгендердің ішінде Қазақ елінен бір бала бар деп естіп едім, сол сен бе?
Жұмағұл. (Орыннан атып тұрып) Иә, аға мен... өзіңіз кім боласыз?
Міржақып. Менің атым Міржақып, фамилиям Дулатов болады. Елдің жағдайы қалай?
Жұмағұл. Сіз Міржақып ағасыз ба? Ассалаумағалейкум аға (қол беріп қайта амандасады) Естуімше елдің жағдай мүшкіл, аға. Малын тарып алған ел қиналуда деп естідім. Тек малмен күн көріп үйренген Торғай елін аштық жайлапты деген сөз тарап жатқан, мені елден әкетерде... Бұл қыспақ қашанға дейін созыларын айту қиын..  (пауза) Аға өзіңіз мұнда неге отырсыз, айыбыңыз не?
Міржақып. Айыбым Міржақып Дулатов болғаным.  (Сөмкесінен қағазға оралған бір бөлке нан алып Жұмағұлға ұсынады) Інім алыс жерден келдің ғой, мынаны әдейі алып келдім, 600 грамм қара нан. Менің саған берген қонағасым болсын. 
Жұмағұл. (нанды алып, қуанып) Рахмет, аға... Құдай жар болсын Сізге!
Міржақып. Сен Оян қазақты оқыдың ба! 
Жұмағұл. Әрине оқыдым, кезінде жаттап та алғам, қазір біраз жерлерін ұмытып та қалған шығармын. Дегенмен, кей жерлерін білем, оқиын ба? 
Міржақып. (жан-жағына қарап алып) Кәне оқып көрші. 
Жұмағұл. 
Айқай, қазақ бауырым, 
Безгек ауру сенің халің.
Мәз боласың, құр денеңде
Шықпаған тек шыбын жаның...

Мен біткен ойпаң жерге аласа ағаш,
Емеспін жемісі жоқ жаман ағаш. 
Қалғанша жарты жаңқам мен сенікі, 
Ала бер шаруаңа жараса, Алаш.
Міржақып. Інім жарайсың. Жадыңа сақтап жүргеніңе рахмет. Жаттағандарыңды жадыңда ұста, қағазға жазба, кейін пәле болуы мүмкін. Ал қош, бауырым. Елге ерте барсаң сәлем айтарсың. 
Жұмағұл. Хош аға, амандықта кездескенше. (пауза) Аға, елге аман қайтыңыз (кетеді.)

Міржақып. (жалғыз, сахнаның шетіне жақындап келеді) Елге аман қайту... Неткен әдемі сөз... Менің күндіз түні ойлайтын арманым ғой бұл... Қайран ел... Туған жер... Қайран Сарықопа, сылдырлай ағып жататын Қоңыраулы өзені... Кіндік қаным тамған ата-мекенім –  Дулат жұрты... Елімнің еңсесі көтеріліп, өз билігі өзіне тиген бақытты күніңді көріп, Сенің киелі топырағыңда өлсем арман не? 

Сенің аспаның да бөлек екен-ау... Гая... Гая айтушы еді: 

(Болар болмас буалдыр тұманның арасынан жап жас Гая пайда болады) 

Ғайнижамал. Сенің ауылыңның аспаны да ерекше... мына мамықтай ұлпа, жеп-жеңіл бұлттарға қарашы... қарашы деймін...  жерге жап-жақын тұр... Қалықтап ұшып кеткің келеді тура...
Міржақып. (күліп) Аспан барлық жерде бірдей аспан ғой, сен де қайдағыны айтады екенсің... (сосын өзімен-өзі сөйлесіп кетеді) Сөйтсем Гая дұрыс айтады екен... Әркімнің туған жерінің таңы да, жұлдызы самсаған түні де ерекше болады екен ғой... Біздің елдің аспаны да, көкжиегі де, алыстан мұнартып Күн сәулесімен түр-түсі өзгеріп, біресе қызғылт арайға малынып, біресе аспанмен астаса көгеріп, бұлтты күні қошқыл тарта түнеріп қалатын Қызбел қыраты да ерекше екен-ау...
Қайран балалық шақ... балғын күндер... Бала күнгі досым Сейдазым... қайда екенсің қазір... Қазақ үшін істеген сенің қыруар еңбегің еленер ме екен, күндердің бір күнінде?... Бағың ашылмаған, қайран елім... Бақытты болған күніңді көрсем-ау, сенің... 
Гая, Гүлнарым мен Әлібегім... Қалай сағындым сендерді. Гая... өмір деген ұлы сапарды бірге кешіп өту үшін таңдап алған жан-жарым менің... Жалғыз өзіңе қиын болып жүрген ақ шығар... Қандай бақытты едік... Бәрі бүгінгідей есімде... 
(Міржақып қайтадан сонау алыста қалған екеуінің бірбірімен  өмірлік жар болуға сөз байласқан сонау күндерін еске алады)

Міржақып. Гая, сенің өткендегі өтінішіңнен кейін «Гая екеуміздің сөзіміз бар, ағасы батаңызды беріңіз» деп Омар ағаңның алдынан өттім... алдымен ол қабағын түйіп ойланайын деген, кейін келісімін берді...

Ғайнижамал. (қуақы күлімдей) Солай ма?
Міржақып. Иә, тура солай... (ойланып барып) Дегенмен, ең шешуші сәт енді туған секілді... (пауза)

Ғайнижамал бұл не айтқалы тұр дегендей тіксіне, ойланып қалған. 

Міржақып. (сөзін жалғастырады) Гая, білесің бе... өмірімнің ендігі бөлігін өзіңмен бірге өткізетінімді ойласам бақыттан басым айналады... бірақ кейбір жайттардың басын ашып алуымыз керек сияқты... Бір жола менің жарым болу үшін алдымен өз тағдырыңды, болашағың туралы кейін өкінбейтіндей болып жақсылап ойланып алсаң деп ем...(пауза)

Ғайнижамал. (жүзінде алаңдаушылық) Түсінбедім...

Міржақып. Егер менің жарым болуға беліңді бекем бусаң... басыңа оңай, жеңіл өмір туғызам деп айта алмаймын... Мен елім үшін осы жолға түскен екем, ендігі жерде одан одан өле-өлгенше бас тартпаймын, яғни бастаған жолымнан, қойған мақсатымнан шегінбек емеспін... соның орындалуын көксеймін, халқым үшін адал күресте, керек болса басымды да қиюға бармын... Жасыратыны жоқ, алдымыздан шығатын әлі талай қиыншылықтар, азапты күндер де аз болмас... Сен осының бәріне төзе аласың ба? Ойланшы, Гая!
Ғайнижамал. (терең ойлы кейіпте.) Сіз осының бәрін мен білмейді деп ойлайсыз ба? (бір сәт үнсіздік, Ғайнижамал аздап өкпелеген түр танытып сөзін жалғастырады) Білесіз бе, егер осындай күн туа қалса қайтем деп мен де күндіз-түні ойланып, қабырғаммен кеңесіп, бір түйінге келгем... Оматайымның келісім беру-бермеуі менің қолымда-тын... 
Міржақып. Солай ма еді? 
Ғайнижамал. Иә, біз оңаша сөйлестік... Оматайым: «Сенің бақытты болуыңа мен әр уақытта тілектеспін. Міржақып теңің емес деп айта алмаймын, ол жігіттің атақты, дарынды екені жұртқа мәлім. Бірақ алған бағыты, көзқарасы осы күнгі үкіметке қайшы екенін білесің... Осы себепті де оның жуырда ғана қамаудан шығуы осымен тынған шығар деп ойламаймын. Сенің онымен бақытты болуың екіталай... Мұтаждық көруің де, қиындық пен жалғыздыққа ұшырауың да әбден мүмкін. Сен әлі жассың, асықпай ойлан» деген. Мен: «Жоқ, Оматай, мені жолымнан қалдырмаңыздар, Жақаңды өз еркіммен таңдадым, сүйемін, соның жолында басымды құрбандыққа тіктім... Пешенеме жазылған тағдыр осы болса көндім, нендей жағдай туса да бірге көрем сонымен, басқа кісіге шықпаймын дегем. (пауза, сосын шешімін өзгертпейтін жанның кейпінде Міржақыпқа тіктей қарап) енді менің шегінерім жоқ...
Міржақып. (ырза кейіппен) Осылай боларым білгем... (жақындап келіп құшақтайды) Ризамын, жаным... рахмет (кенет, қуақыланып) Біз ең бірінші рет сіздікіне Ерқосай екеуміздің неге барғанымызды білесің бе? 
Ғайнижамал. Жоқ, әрине... Оматайымда шаруаларың бар шығар дегем.
Міржақып. Тіпті де олай емес. Шаруа түгіл сайтан да жоқ... Маған қыз қарап жүргенбіз. Демек, менің де пешенеме жазылғаны сен екенсің. Сіздікінен шыққасын Ерқосай жездең маған «тағы бір бойжеткендер бар, қараймыз ба?» деген. Мен үзілді кесілді қарсы болдым. 
Ғайнижамал. (қуақыланып, еркелей) Неге қарсы болдыңыз?
Міржақып. «Енді маған басқа қыздарыңды көрудің қажеті болмай қалды... Бір көргеннен ғашық болдым дегендерге күліп, сенбейтін едім. Балдызың айтарлықтай сұлу, аңсай іздеп жүргенімнің өзі екен. Алдымнан туған бақыт әкелер жұлдызым болар ма екен» дедім. «Көркіне ақылы сай болса керек» деп ем, бекер айтпаған екем сонда... оны міне өзің тағы дәлеледеп тұрсың. (мейірлене шашынан иіскейді). 
Ғанижамал. (екеуі құшақтасып жоғарыдағы жұлдыздарға қарап тұрады. Сосын Ғайнижамал Міржақыптың құшағынан баяу ғана босап шығып сол жұлдызды аспанға қараған күйі екі қолын көке созып). Құдайым-ай, неткен бақыт, неткен бақыт... Ұзағынан  қыла гөр... ұзағынан...
Жарық сөніп барады



Бесінші көрініс

Фельшердің жұпыны жабдықталған бөлмесі. Міржақып ауырып келген лагердегі тұтқындарды қабылдап отыр. 

Міржақып. (аяғын ауыртып алып келген тұтқынға) Аяғыңды жақсылып таңып қойдым. Енді бұл аяғыңа күш салмауға тырыс. Мүмкіндік болса бір-екі күн жұмысқа шықпағаның дұрыс. Егер кешке мазаңды алса мынаны жақ, сосын қайтадан байлап таста (кішкене құтымен жақпа май береді).
Өзбек Тұтқын. Мир Якуп ака катта рахмет Сизга. Худо барака берсин! (кетуге ыңғайланғанымен әлденені сұрағысы келгендей қипақтап тұр).
Міржақып. Тағы бірдеңе сұрайын деп пе едің?
Өзбек тұтқын. Иа. Сөз қандай болад рус тилида ойогим огриапти
Міржақып. «У меня нога болит». Айтасың «нога болит». Сосын көрсет, аяғыңды. 
Өзбек тұтқын  (қайталайды) нАга болид. Куп рахмат. Хида барака берсин Сизга, Мир якуп ака!
Міржақып. Сау бол! (өзі де тұрып құраладарын жиыстырып кетуге жиналады. Дәлізден еден жуатын әйел дауысы естіледі.)
Марфа Семеновна. (дауысы дәлізден естіледі) «Жоқ болмайды, болмайды, Мир Якуп Дулатович онысыз да түнге дейін қалып жұмыс істеді, ол шаршады... ертең келіңіз, ертең, ертең...
Байтаныс кісі. (дауысы естіліп жатыр) Құдай үшін жіберіңізші, көзіме тастың қиыршығы түсіп кетіп көзімді аштырмай, қадалып бара жатыр. Ертеңге дейін шыдай алай емеспін, Құдай үшін жіберіңізші, Құдай үшін...
Міржақып. (дауыстап) Марфа Семеновна, жіберіңіз, ішке енсін.
Марфа Семеновна. (кіреді) Мир Якуп Дулатович, Сіз мүлде қызық адамсыз, өзіңізді тіпті де аямайсыз. Бұлар бәрібір таусылмайды. Ертең де күн бар ғой. Сізге тынығу керек. 
Сол екі арада бір көзін қара орамалман таңып алған бейтаныс кісі кіреді, Марфа Семеновна шығып кетеді.

Міржақып. (науқасты орындыққа отырғызады). Айта беріңіз қай жеріңіз мазалап жүр, көзіңіз бе?
Бейтаныс кісі. Ия, тастың ұсақ қиыршығы түсті білем көзім аштырмай тұр, қадалып ауырады... 
Міржақып жақындап келіп көзіндегі таңған матаны шешіп алады.

Бейтаныс кісі. (Жан-жағына қарап ешкімнің жоқ екеніне көзі жеткен соң). Менің көзім сау, еш жерім де ауырмайды... Мен Сізге арнайы тапсырмаман келдім.
Міржақып. (түсінбей) Қандай тапсырма? Кімнен?
Бейтаныс кісі. Парижден.
Міржақып. (дауыстап) Қайдан?
Бейтаныс кісі. (сұқсаусағын аузына тақап, ақырын деген ишара білдіреді) Парижден. Сізді осы жерден алып кетуге... 
Міржақып (алақанымен бейтаныс кісінің аузын жаба қояды, сосын сырт жаққа дауыстап), Марфа Семеновна, егер қиын болмаса, Сіз менің пәтеріме барып шай қоя бересіз бе, мен бүгін кешкі ас әзірлейтін халім жоқ, шынымен шаршаған екенмін. Кілт кіре берісте, басқыштың астында. Мен мына кісіні қарап болғасын еденді өзім жуып барам.

Марфа Семеновна кіріп босағада кідіреді.

Марфа Семеновна. Жақсы, бірақ еденді жуам деп әуре болмай-ақ қойыңыз, мен өзім ертерек келіп бәрін жиыстырам. Жарайды мен кеттім... Сіз өзіңізді мүлке күтпейсіз, өзіңізді ойламайсыз... олай болмайды ғой енді... Сіз елге керек адамсыз...  (кетеді)

Міржақып Марфа Семеновнаның соңынан шығып есікті тексеріп жауып келеді де не айтасыз дегендей Бейтаныс жанға қарайды.

Байтаныс кісі. Мені Мұстафа Шоқайдың өзі жіберді. Сауда кемесі енді бір сағаттан кейін якорын көтеріп жағалаудан алыстап кетеді. 
Міржақып. (ат-таң күйде, сенер-сенбесін білмей тұр). Қалай сонда?
Бейтаныс кісі. Барлығы дайын, киім, құжат бәрі-бәрі... Кемеге жеткенше сізді ешкім тоқтатпайды, бәрі келісілген. 

(Міржақып әлі де түсінбеген кейіпте)
Бейтаныс кісі. Сенбесеңіз міне, өзінің жазып берген қолқаты бар.
(Етіктің қонышына тыққан қағазды алып Міржақыпқа береді.) 
Міржақып. (қағазды алып оқиды, қағаздағы жазудан көз алмай қарап тұр). Иә, Мұстафа інімнің қолтаңбасы. (терең ой үстінде, ерісіл-қарсылы жүріп өзімен-өзі сөйлеп жүр) Қайран, Мұстафа, Мұстафа... «Ағалар, қыпшақ деген ұлт болмайды, қазақ деген ұлт бар. Егер әрқайсымыз бөлініп қыпшақтың көсемі, арғынның көсемі, үйсіннің көсемі болып жатсақ, біздің халық азады» деп еді-ау... 
Бейтаныс кісі. Сіз андағы сөздеріңізді кейін айтасыз. Қазір кету керек, жиналыңыз. 
Міржақып. Иә, иә әрине... (кетуге жинала бастайды. Шағын фельдшер  сөмкесіне бірдеңелерді салып, тағы бір түйіншектерді буып түйе бастайды. Сосын тоқтай қалып тағы сөйлейді.) 

«Ылғи да Отаныма қайту ойында жүремін және соған жету үшін тырысамын. Демек, атамекенімді құтқару үшін күресемін» деген еді тағы. Бәріміз де сол ойдамыз ғой... 
Бейтаныс жан. (асықтыра бастайды) Мұның бәрі кейін... кейін... Қазір құдай үшін, жылдам жиналыңызшы...

Міржақып. (Есіне бірдеңе түскендей оқыс тоқтай қалады. Сосын қалтасынан сіріңке алып тұтатып қолындағы қағазды жағып жібереді. Сосын бейтаныс жанға бұрылып)

Мұстафа ініме қамқорлығы үшін үлкен рахмет... сәлем айта бар. Ренжімесін, бірақ мен бара алмаймын. Мында аурулар бар, мен қарап жүрген, олар кімге қалады?... Сосын онда барып мен не бітірем? «Үмітсіз шайтан болсын» деген сөз бар... Бәрі жақсы болса елде кездесерміз... Құдай сол күнге жетуге жазсын... Сізге де рахмет, жолыңыз болсын. (Бейтаныс жанға қолын ұсынады). 
Бейтаныс кісі. (қол алысып қоштасып жатыр). Ал енді мен айтпады демеңіз... Дегеніңіз болсын. Сау тұрыңыз (кетеді, сахнада Міржақып жалғыз).
Міржақып. Қарақан басымды аман алып қалам деп онда барғанда елге не пайдам тиеді?... Қашып кеткенімді білсе, мұндағылар менің отбасымды да, жақындарымды да жайберахат қалдырмасы анық. Халқым аштықтан қырылып, зобалаң зомбылықтың зардабын шегіп, нәубат күндерді басынан кешіп жатқанда бас сауғалап кеткенім жарамас. Онысыз да Алаш арыстарын арандату құрбаны қылғандар ендігі жерде елдің қамын ойлайды-ау дегенге кім сенеді? 
Бір сордан соң, екіншісі бір қырсық шырмап, басыңа теңдік тимей, бағың ашылмай қойған қайран елім, қайран елім...  қайран елім...
(Сахна қараңғылана береді)

Алтыншы көрініс

Қараңғы сахна жарықтана  бастағанда сахнаның төрінде сол аш-жалаңаш шұбырған халық. Сахнаның ортасынан Міржақыптың бейнесі пайда болады. Омырауы ашық, көйлекшең, жалаңбас. Сахнаның шетіне таяп келіп «Қайда едің?» өлеңін оқиды.

Міржақып. 
Кешегі қара күндерде,
Жұлдызсыз айлы түндерде, 
Жол таба алмай сенделіп, 
Адасып алаш жүргенде,
Бұл күнгі көп көсемдер
Сұраймын сонда қайда едің?

Ақыл таппай дағдарып,
Жанашыр таппай сандалып,
Барарын қайда біле алмай,
Жүрген бір күнде сан ғаріп – 
Сепсіз көп шешендер,
Жөніңді айтшы, қайда едің?

Сарыарқа сайран жерлерім,
Көк орай шалғын көлдерім,
Асқар тау – биік белдерім,
Бәрін жауға алдырып, 
Қысылып қазақ тұрғанда,
Данышпандар, қайда едің?

Қанаты сынып қайрылып,
Қасірет толып жүрекке,
Тұрған бір кезде қайғырып,
Толып жатқан қамқорлар,
Елде жоқ едің, қайда едің?

Құландай үркіп елдерің,
Қалдырып мекен жерлерін,
Жаяу-жалпы жалаңаш,
Қатын-бала, ерлерің
Аштықтан қырғын тапқанда,
Сыпыра жомарт, қайда едің?

Кедейдің сорын қайнатып,
Майданға жасын айдатып,
Тіл жоқ, көз жоқ, басшы жоқ,
Өлімге басын байлатып
Жіберерде жаным-ау
Жарнашыр жақын, қайда едің?
(жарық баяу өшіп барады, бәсең дауыспен) 
Жанашыр жақын қайда едің?

(Міржақыптың соңғы сөзінде сахна қараңғылана береді. 




Жетінші көрініс 

Сахна біртіндеп жарытана бастайды, сахнаның терең түпкірінде  нарттай алаулап Күннің көзі көртеріліп келеді... Бұл бүгінгі күннің жарқын бейнесі, ертеңгі болашақтың бастамасы...

(режиссердің ойын білу, бірігіп жақсылап ойластыру

Қайтадан Міржақып бейнесі немесе кадрдың аржағынан оның дауысы

Міржақып. 
Тобыр мен топқа бөлінбей
Бір жеңнен қолың көрінгей
Бір жағадан бұла күш -  
Желкілдеп өскен өрімдей
Жастарға үлгі болуға
Ояндың ба екен, қазағым?

Ақшаға арың сатылмай 
Былыққа басың шатылмай 
Рухың болып жасындай 
Туыңды биік көтеріп
Елдікті сақтап қалуға
Ояндың ба екен, қазағым?

Артыңда қалып аза күн
Ұмыт та болсын азабың.
Айтып та айтпай не керек
Болшаққа сәулелі:
Жоғыңның бәрін табуға
Еншіңді толық алуға
Мәңгілік ел боп қалуға
Ояндың ба екен, қазағым?
...Ояндың ба енді, Қазағым?

Жарық өшіп бара жатады

